
Hierdie teken van Afrikaners lê
oop en bloot op die grasvlakte en lok
die miskruiers om dieper te grawe,
aandag te gee aan besonderhede
van malse grasse, takke en blare
op dié dag se spyskaart: die voorkeure
van die heersers van die savanne
wat maak en breek, hulle harte uitstort
oor wat eetbaar, geurig en bros is
en uitgewerp word vir een en almal
om weg te dra, te vreet en te verteer
tot alles weer na die aarde terugval.

Poëtiese besinning oor die voedselketting en die mens 
se selfsugtige manipulasie daarvan, is die hooftema 
van Afdeling V. Hier demonstreer die digter sy 
virtuose omgang met taal as ’n vlymskerp instrument 
van kritiek teen die mens wat sigself as losstaande 
van en verhewe bo ander spesies en natuursiklusse 
beskou. Die ysingwekkende frase “[k]om uit Afrika die 
grondgedagte / dat alles wat lewe geëet mag word?” 
(74) in die volgende afdeling, verwoord ook die donker 
ondertoon van hierdie afdeling waarin “lewende 
wesens / klaargemaak [word] vir die toestande wat 
wag” (60): “die flits van ŉ lem […] / voor ons jou dele 
/ vlymskerp opsny” (61). Kronologies en al hoe meer 
gestroop word dié unheimliche reis uitgebeeld totdat in 
die laaste gedig in hierdie afdeling, “Karkas” (63), nog 
net die verwerkte snitte beesvleis opgenoem word. 

Die voorlaaste afdeling fokus enersyds op die 
bewaring en andersyds op die vernietiging van die 
aarde en die mens. Figure soos Mahatma Gandhi (69), 
Wladimir Poetin (71), Jair Bolsonaro (76) en Greta 
Thunberg (77) vorm die tema van verskeie gedigte. 
Teen die grein vra die onthutsende ars poetica-gedig 
“AK-47” (70) dat ons wéér die krag van die poëtiese 
woord bedink: “Michael Kalashnikov was ’n digter”, 
maar hy het ook ’n “gasgedrewe / aanvalsgeweer bedink 
[…] lig genoeg vir ŉ kind om te kan dra”. En die slot:

Maar die skuld vir die bloed wat vergiet is
en ’n klad op nagedagtenis laat:
Kan ’n digter se verse dit uitwis?

Die slotafdeling bevat enkele korter gedigte, onder 
andere dié haikoe (83) wat die bundeltema netjies 
opsom:

Die afgesaagde
naboom het in sy spinthout
’n volmaakte ster.

Die slotgedig, “Die uur” (86), ŉ pragtige stemmingsvolle 
vers, sluit eweneens aan by die motto-gedig én by die 

eerste afdeling deur verwysing na voorvadergrafte en 
die sirkelgang van tyd.

Oorkoepelend beskou is Sirkelgang ŉ fyn af-
gewerkte en deeglik beplande bundel deur ’n meester 
van die understatement, ’n perfeksionis wat sy gedigte tot 
die been stroop om die essensie bloot te lê—’n vakman 
wat sowel klassieke as vrye vorme meesterlik beoefen. 
Johann Lodewyk Marais herbevestig met hierdie 
bundel sy plek as een van die belangrikste digters in die 
kanon van die Afrikaanse poësie.

In Kleinboer (oftewel Fanie de Villiers) se tweede 
digbundel, erf en elders (2023), word die leser vanaf die 
openingsgedig uitgenooi om langs die digter-spreker 
by die braaivleisvuur in sy agtererf in Yeoville te kom 
sit, waar hy vertel van dinge wat hier te vinde is, maar 
ook daar. Met een handgebaar wys hy na sy erf en met 
’n ander na alles wat elders is. 

Met die parlando as die enigste digvorm wat 
gebruik word en ’n anekdotiese vertelstyl wat intens 
persoonlik is, plaas Kleinboer homself in die geselskap 
van vele ander digters wat primêr van die praatpoësie 
gebruik maak. Met hierdie publikasie in 2023 is dit 
egter niks nuut nie en in vergelyking met ander digters 
wat hierdie digvorm tegnies beter beoefen, inkluis 
Danie Marais en Loftus Marais, is dit aanvanklik 
moeilik om hierdie bundel as vernuwend te bestempel. 

Die toon wat die bundel handhaaf is nie so 
melankolies of liries soos dié van Kleinboer se eweknieë 
nie en nog minder so kreatief, hoewel ’n paar gedigte 
wel verras. Die onderwerpe wat aangeraak word—
grootliks drank, seks en dobbel— word weens die 
herhaaldelike voorkoms daarvan vinnig holrug gery, 
maar ook deels omdat dit nie met ’n oortuigende 
nuuskierigheid aangepak word oor waarom dit so ’n 
houvas op die digter-spreker het nie. 

Die bundel bied ’n soort verslaggewing oor die 
dinge wat die digter-spreker daagliks besig hou en 
waaroor hy wonder: seks, geld, drank, braai, familie, 

of die gras groener elders is, die stand van Suid-Afrika 
(beurtkrag, geweld, hoe Johannesburg en sy buurt 
verander en agteruitgaan), sosiale media, werk, en ook 
hoe om hierdie kwessies in die poësie vas te vang. Buiten 
vir enkele uitstaangedigte is daar nimmer ’n uitklophou 
in terme van hoe hierdie onderwerpe aangepak word. 
Die byna oneindige herhaling van gedigte wat handel 
oor drank, seks en dobbel sorg vir eentonigheid terwyl 
die gedigte wat die skryf van poësie onder die loep 
neem te blatant is. Die talle gedigte wat handel oor die 
digter wat besig is om te dig, sorg vir ŉ selfbewuste 
toon wat te voor die hand liggend is. Paradoksaal 
veroorsaak laasgenoemde dat die trefkrag van ’n fokus 
op die alledaagse verruil word vir die skep van ’n beeld 
van die digter wat nie sonder sy vergrype kan dig nie. 

Dit is hoe my lewe lyk, sug die digter-spreker: 
eentonig en herhalend. Tog wanneer die bundel nie 
soseer op die tegniese meriete van die onderskeidelike 
gedigte beoordeel word nie, maar in sy geheel, skuil 
daar wel waarde in hierdie eentonigheid van die 
bundeltematiek.

In die verlustiging in die alledaagse word dit wat 
hier is—in die digter-spreker se erf—gejukstaponeer 
met dit wat elders is en daarom verkenning noodsaak. 
Vasgevang in die fisiese, geografiese ruimte van sy erf, sy 
buurt en sy land, word ruimte ’n fisiese en metaforiese 
probleem om mee vrede te maak, maar terselfdertyd 
ook ’n uitdaging. Die vervalle Johannesburg en sy 
buurt, Yeoville, is tegelyk ’n ruimte waarin hy tuis voel, 
maar ook een wat hom aanspoor om dit wat elders 
is letterlik en figuurlik te verken. Dit wat hier is sluit 
die bekende in: Johannesburg; die self se behoeftes 
en drange; verslawing aan drank, seks en dobbel; 
die gedig en taal as iets wat aktief bemeester word; 
verhoudings met steeds lewende familie. Dit wat elders 
is regverdig verdere ondersoek en sluit ook die vreemde 
in: die skaamtelose verkenning van die banaliteite wat 
Johannesburg inhou; wêreldstede wat hy eens besoek 
het en wens om weer te sien; die buitenste ruimte; die 
verloop van tyd; die self en die poging tot selfbegrip 
en selfverbetering, veral omtrent die houvas wat sy 
verslawings op hom het en die ontvlugting wat dit bied; 
verlies en die dood; die poësie en taal as iets waarmee 
hy worstel.

As voorbeeld, word die spanning tussen dit 
wat deur erf gesimboliseer word en dit wat elders 
verteenwoordig, effektief in die gedig “oplossing” 
(43) uitgebeeld. In die eerste strofe erken die spreker 
“my lewe is in ’n groef / ek was lanklaas op ’n nuwe 
plek” en wys uit dat die konstante verandering van die 
planeet aarde se reis deur die heelal nie tel nie—“ek 

praat van my groef op hierdie aarde”. Eens was bordele 
’n “ontvlugting” hiervoor, sê hy, maar nou vind hy dit 
“futiel”. Die uiteindelike oplossing word gevind in die 
opwinding wat ’n nuwe drankwinkel bring en die 
besluit om ’n drankie “in my agterplaas […] / onder die 
ou apiesdoring / op ’n nuwe hemel by die braaivuur” 
te lig. Die jukstaponering  van die spreker—wat in sy 
eie klein ruimte vasgevang is, met vergrype na seks en 
drank as oplossing—teenoor ’n byna angstige besef dat 
hy deel is van iets groter, is ’n vuis wat mik vir die maag.

’n Eindelike uitklophou word egter in “nota 
aan self” (102) gevind waarin die digter-spreker sy 
eie poësie kritiseer en daarmee saam ook tong in die 
kies die poëtiese landskap waarvan hy deel is. Hy tug 
homself oor die banaliteite waaroor hy dig en noem 
dat die gedigte wat “na seks en/of alkohol verwys” 
beter rangskik moet word. Kan dit wees dat die digter-
spreker dus eintlik bewus is van die eentonigheid wat 
weens die konstante herhaling sy bundel oorheers? Hy 
noem dat hierdie gedigte eerder soos stede moet wees 
wat “nie dreig om besoedelend / skouers te skuur nie 
maar deur oop stukke veld / en vredige dorpies geskei 
word.” Die klimaks wat die slotstrofe inhou wys dan 
op ’n rebelsheid wat hy moontlik met sy poësie wil 
inneem: 

soms moet jy ’n strykkwartet in franschoek 
se opelug laat speel, fanie, nie altyd net rock-
rock-rock in beknopte geboue nie.

Kleinboer is duidelik nie een vir die liriese gedig nie 
en dalk ook nie vir ’n meer afgeronde gedig nie. Die 
bundel poog eerder om met die alledaagse te stoei soos 
wat die digter-spreker met die poësie stoei om die 
alledaagse te verhewe. Die een is ŉ spieëlbeeld vir die 
ander. Die digter-spreker kan net die rykdom van sy 
braaivleisvuur en drankie onder sy ou apiesdoringboom 
waardeer omdat hy ten volle bewus is dat hy nooit sy 
eie erf en alles daarin sal verower nie—nog minder dit 
wat elders is. Die vergryp aan drank, seks en dobbel is 
maar een manier om hiermee saam te leef. Om daaroor 
te dig, is ŉ ander.

As Kleinboer homself met hierdie bundel wil vestig 
as ’n Afrikaanse Charles Bukowski, wat die alledaagse 
en die spannende verhouding tussen verslawing en 
ontvlugting met fyner nuanse en tegniese bemeestering 
verken, slaag hy ongelukkig nie daarin nie. Hoewel 
die bundel met die eerste oogopslag niks besonders is 
nie, bied dit in sy geheel perspektief op wat dit is om  
’n gevangene van plek te wees, maar ook wat dit verg 
om in die eentonigheid van die alledaagse potensiële  

ontvlugting en verkenning raak te sien. Hierdie 
moontlikhede tart jou om die bundel weer te lees. 

Laatnageilande.
Marlise Joubert.
Gansbaai: Naledi, 2023. 141 pp.
ISBN 9781991256089.

Laatnageilande is Marlise Joubert se elfde digbundel. 
Benewens digkuns is Joubert bekend vir haar talryke 
oeuvre met gepubliseerde radiodramas, romanse, en 
kinderboeke. Volgens haar webtuiste, Ateljee.co.za, is sy 
ook bekend vir haar waterverfskilderye wat ’n intieme 
perspektief lewer met verskeie stillewes, landskappe 
en portrette. In ’n onderhoud met Nini Bennet-Moll 
verduidelik Joubert dat gedigte vir haar hoofsaaklik 
“iets [is] om gedagtes te orden en ervarings te verwoord”. 
Sy sê dat sy “baie assosiatief en organies” werk en beide 
Van Zyl en Taljard beaam die nostalgiese, melankoliese 
en persoonlike aard van haar poësie. Laatnageilande is 
geen uitsondering nie. 

Daar is, benewens die individuele temas wat in 
elk van die sewe afdelings voorkom, ’n oorkoepelende 
tegniek wat temas en styl verbind. Hierdie tegniek 
herinner aan Bibi Slippers se Fotostaatmasjien en 
Soekenjin: die tegniek van collage en pastiche. Dié 
tegnieke, wat dikwels eerder in die visuele kuns 
gebruik word, maar nou oorgedra word na die poësie, 
is subtiel en uiters toepaslik in laatnageilande. Terwyl ’n 
collage ’n kunswerk is waar verskillende uitknipsels 
saamgeplak word om ’n nuwe kunswerk te skep, is 
pastiche spesifiek die nabootsing van kunswerke. Die 
twee tegnieke verskil, maar word in laatnageilande op ’n 
interessante wyse verweef en saam benut. 

Die eerste leidraad dat die tegniek van collage in 
Joubert se digbundel voorkom, is met die voorblad van 
laatnageilande. Die voorblad is Jean Dryer se kunswerk 
Resettle 1 wat deel vorm van sy uitstalling burnt white 
/ brandwit. Die collage beeld ’n gesiglose figuur in ’n 
trourok uit wat lyk asof dit uit herwinde plastieksakke 
bestaan. Die wit is in duidelike kontras met die swart 
agtergrond, en die figuur se ledemate bestaan uit dié 
van ’n ander foto wat op die agtergrond geplaas is. 
Benewens die voorblad, word die digbundel in sewe 

afdelings verdeel waarvan elk voorgestel word met ’n 
aanhaling uit werke van ander digters, soos Abdellatif 
Laâbi (53), Sylvia Plath (73) en Breyten Breytenbach 
(111). Hierdie intertekste verbind die individuele 
afdelingtemas met die temas van ander digters, en dra 
by tot die assosiatiewe, persoonlike aard van Joubert 
se bundel. 

Buiten vir die collagetegniek om afdelingtemas 
aan te meld deur die gebruik van interteks, het verskeie 
gedigte in die bundel ook hierdie assosiatiewe aard. 
Daar is tye waar daar direkte aanhalings uit ander 
digters se werke aangehaal word, maar dit is ook 
merkbaar dat daar dikwels ’n ritme, styl en woordkeuse 
benut word wat nabootsend is en dus die idee van ’n 
pastiche tegniek na vore bring. Ek dink spesifiek aan 
die gedig “Boom” (106) wat sterk ooreenkomste het 
met Ingrid Jonker se “Bitterbessie dagbreek” en die 
gedig “Niks om te verhaal nie” (60) wat ooreenkom met 
Koos du Plessis se “Skielik is jy vry”. 

As daar een gedig is wat uitgesonder kan word vir 
hierdie twee tegnieke, is dit “blue moon” (35) wat met 
die titel verwys na die liedjie met dieselfde titel deur 
Frank Sinatra. Die gedig open met “laatnag hang die 
sterre/ soos lemoene in die hemelboom”. Terwyl die 
digter verwys na Sinatra met die titel, word die ritme, 
woordassosiasies en styl van Breyten Breytenbach 
in hierdie versreëls toegepas. Daar word sodoende 
’n samekoms van die collage- en pastichetegniek 
voorgesit.

Hoewel die digbundel ook ’n sterk humoristiese 
aanslag het, is hierdie gebruik van pastiche nie in 
die vorm van ’n parodie nie. Wat die collage- en 
pastichetegniek suksesvol maak, eerder as net ’n 
uitgeknipte samevoeging of parodie van ander mense 
se werke, is dat dit bydra tot die oorkoepelende tema 
van die digter-spreker wat probeer sin maak van 
haar laatjare. Die kwessies van vrouwees: hetsy in 
die rol van moeder, ouma, of huweliksmaat, sowel as 
die aktuele kwessies soos klimaatsverandering, die 
Covid19-pandemie, wêreldoorloë soos dié in Oekraïne, 
en eindelik ook geweld teen vroue en kinders, kan slegs 
verwoord en besin word met behulp van die werke 
van ander. In teenstelling met die titel laatnageilande, 
wat insinueer dat die digter-spreker alleen skryf, vind 
sy samesyn en berusting in die wêreld van digkuns as 
geheel deur die werke van ander.

Laatnageilande open met die gedig in vrye vers 
“ek was haar woorde” (10). Die slotstrofes getuig dat 
hierdie digbundel Joubert se tematiek en assosiatiewe, 
organiese poësie gaan voortsit. In hierdie openingsgedig 
word die bundel gepersonifieer. Die digbundel self begin 
praat as die “ek” wat “haar”, die digter, se “laatnageiland 

